
ABSTRAK 

 

Kajian ini bertujuan membina dan menilai kesan modul PBM-SC2 berdasarkan 

pendekatan pembelajaran berasaskan masalah (PBM). Kajian juga menilai kesan modul 

terhadap Kemahiran Berfikir Aras Tinggi (KBAT), motivasi, dan refleksi pelajar 

terhadap persekitaran pembelajaran. Pendekatan kuantitatif dengan reka bentuk 

eksperimen benar digunakan dalam kajian ini. Pemilihan responden kajian dijalankan 

secara pensampelan rawak berlapis dan rawak mudah dengan melibatkan 70 orang 

pelajar tingkatan dua di sebuah sekolah menengah harian dalam daerah Kuantan, Pahang. 

Responden kajian terdiri daripada 35 pelajar kumpulan rawatan dan 35 pelajar kumpulan 

kawalan. Empat jenis instrumen digunakan iaitu modul PBM-SC2, ujian KBAT bagi 

tema Penyenggaraan dan Kesinambungan Hidup, soal selidik motivasi intrinsik dan soal 

selidik refleksi terhadap persekitaran PBM. Data dianalisis dengan menggunakan analisis 

deskriptif dan inferensi. Analisis deskriptif menjelaskan tahap KBAT, motivasi dan 

refleksi pelajar terhadap PBM adalah tinggi. Analisis ujian-t menunjukkan terdapat 

peningkatan skor KBAT dan motivasi secara signifikan bagi kumpulan rawatan 

berbanding kumpulan kawalan. Namun begitu, analisis korelasi Pearson menunjukkan 

tiada hubungan yang signifikan antara KBAT dan motivasi pelajar. Kesimpulannya, 

modul PBM-SC2 telah meningkatkan KBAT, motivasi dan refleksi pelajar terhadap 

persekitaran PBM. Implikasi kajian menunjukkan penggunaan modul PBM-SC2 dapat 

meningkatkan keberkesanan pengajaran dan pembelajaran sains. 

DEVELOPMENT AND EVALUATION OF PBM-SC2 MODULE 

AND ITS EFFECTS TOWARDS HOTS, MOTIVATION AND  

REFLECTION AMONG STUDENTS 

 

 

ABSTRACT 

 

 

This study aims to develop and evaluate the impact of PBM-SC2 module which 

employed problem based learning (PBL) approach. The study also analyzes the effect of 

the module towards Higher Order Thinking Skills (HOTS), students’ motivation and  

reflection towards PBL environment. Quantitative approaches with true experimental 

design was used in the study. Selection of the respondents were conducted using stratified 

random sampling and simple random sampling method involving 70 form two students in 

a secondary school in Kuantan, Pahang. The respondents consisted of 35 students in the 

treatment group and 35 students in the controlled group. Four types of instruments were 

used, PBM-SC2 modules, HOTS test for Management and Continuity of Life Theme, 

questionnaire survey on intrinsic motivation and a questionnaire on reflection towards 

environment of PBL. Data were analyzed using descriptive and inferential analysis. 

Descriptive analysis showed that the level of HOTS, students’ motivation and reflection 

towards PBL environment were high. Analysis of t-test also indicated there was an 

increment in HOTS and students’ motivational level significantly higher in the treatment 

group compared to the controlled group. However, Pearson correlation analysis showed 

no significant relationship between HOTS and students’ motivation. As a conclusion, 

PBM-SC2 module has the ability to improve the level of HOTS, students’ motivation and 

reflection towards PBL environment. The study implicates that the use of PBM-SC2 

module can enhance the effectiveness of teaching and learning science. 

PENGENALAN 

 

 

 

 

1.1  Pendahuluan 

 

Pendidikan merupakan asas kepada pembentukan masyarakat serta pembangunan 

sesebuah negara. Perjuangan memperkasakan pendidikan di Malaysia dilaksanakan 

melalui pelbagai dasar pendidikan negara yang digubal dan dirombak bagi menyediakan 

sistem pendidikan negara yang benar-benar boleh melahirkan masyarakat berilmu 

pengetahuan, berakhlak mulia, bertanggungjawab, berketerampilan dan berkeupayaan 

mencapai kesejahteraan diri. Kelestarian dasar pendidikan diharap dapat memberi 

sumbangan terhadap keharmonian dan kemakmuran keluarga, masyarakat serta negara 

(Suppiah Nachiappan, Kamarulzaman Kamarudin, Abd. Aziz Abd. Shukor, Ramlah 

Jantan, Roslinda Mustapha, & Hazalizah Hamzah,  2009).  

 

Menyedari akan hakikat tersebut, pelbagai usaha dilaksanakan secara menyeluruh 

bermula daripada dasar pendidikan sehinggalah kepada perlaksanaan di peringkat sekolah 

dan pengurusan. Kerajaan melakukan transformasi dalam pendidikan dengan 

memperkenalkan Pelan Pembangunan Pendidikan Malaysia (PPPM) 2013-2025 bagi 

menyediakan negara menghadapi persekitaran global yang semakin kompetitif. Pelan 

Pembangunan Pendidikan ini telah dirangka bagi menghadapi cabaran abad ke-21 yang 

menuntut sistem pendidikan negara agar setanding di peringkat antarabangsa. Pelan ini 

memfokuskan cara membangunkan dan meneruskan perkembangan, serta menambah 

baik sistem pendidikan secara berterusan. PPPM telah menggariskan lima keberhasilan 

teras pendidikan yang akan menentukan kejayaan sistem pendidikan Malaysia menjelang 

tahun 2025 iaitu akses, kualiti, ekuiti, perpaduan dan kecekapan. Menerusi lima aspirasi 

ini, diyakini bahawa sistem pendidikan di Malaysia berupaya melahirkan modal insan 

dengan lima ciri utama iaitu pengetahuan, kemahiran berfikir, kemahiran memimpin, 

kemahiran dwibahasa, etika dan kerohanian serta identiti nasional untuk bersaing di 

peringkat global (Kementerian Pendidikan Malaysia, 2012) 

 

Oleh itu, dalam usaha untuk melahirkan dan membangunkan modal insan yang 

akan memacu kemajuan negara pada masa hadapan, negara memerlukan generasi rakyat 

Malaysia yang mempunyai pemikiran minda kelas pertama, menguasai kemahiran 

berfikir aras tinggi (KBAT), bersifat inovatif dan kreatif serta berkemampuan untuk 

melonjakkan negara ke persada antarabangsa. Sebagaimana penerapan elemen kemahiran 

abad ke -21, KBAT diperlukan agar pelajar berkemahiran menyelesaikan masalah dalam 

konteks dunia sebenar (Bahagian Pembangunan Kurikulum, 2013). Rosnanaini Sulaiman, 

Maimun Aziz, dan Mok Song Sang (2011) mengupas isu ini dengan memberi gambaran 

bahawa cabaran globalisasi hari ini menuntut generasi yang dilahirkan mampu 

mengaplikasikan suatu maklumat, menganalisis dan menilai informasi yang diterima 

malah mampu mensintesiskan atau mencipta sesuatu dengan menyatukan semua elemen 

pengetahuan yang mereka peroleh. 

 

 Kamarudin Husin dan Siti Hajar Abdul Aziz (2004) turut membincangkan 

beberapa strategi pembelajaran dan pengajaran yang bermakna dan berpusatkan pelajar 

agar matlamat ini dicapai. Pelbagai strategi pendekatan pembelajaran dan pengajaran 

disarankan antaranya pembelajaran konstruktivisme (Piaget, 1980), pembelajaran 

kolaboratif yang dapat mengasah kemahiran interpersonal (Mclnerney & Dermanegara, 

2008), pembelajaran berasaskan minda yang dapat mengoptimumkan kemahiran berfikir 

pelajar (Rosnanaini Sulaiman, Maimun Aziz & Mok Song Sang, 2011), membina 

motivasi pelajar melalui pembelajaran inkuiri (Zimmerman & Schunk, 2008), 

penglibatan aktif dengan pembelajaran koperatif (Bruner, 1996), serta mengasah 

kemahiran menyelesaikan masalah bagi menghadapi cabaran globalisasi di luar bilik 

darjah (Barell, 2007). Strategi pembelajaran yang bersifat penerokaan ini sesuai dan 

selari dengan pembelajaran sains itu sendiri, iaitu pembelajaran yang menuntut pelajar 

berfikir dan memberi inferens kepada sesuatu fenomena atau pemerhatian (Matthews, 

1998).  

 Selari dengan senario dunia pendidikan dan pembelajaran sains hari ini, instruksi 

dalam pembelajaran sains menuntut kepada pendekatan yang menekankan pembelajaran 

secara inkuiri serta penerokaan. Pembelajaran Berasaskan Masalah (PBM) merupakan 

instruksi pembelajaran yang menyatukan pelbagai strategi pembelajaran berpusatkan 

pelajar (Savin-Baden & Major, 2004). Pengetahuan dan kefahaman pelajar dibina melalui 

penyelesaian terhadap stimulus iaitu senario semasa yang bersifat kompleks. Selain itu, 

pembelajaran secara kolaboratif berlaku di mana pelajar bekerja dalam kumpulan yang 

kecil dalam mencari penyelesaian kepada masalah yang bersifat isu sosio-saintifik. 

Kemahiran kognitif atau kemahiran berfikir aras tinggi diperlukan dalam proses 

pencarian maklumat mengenai isi kepada permasalahan yang menjadi kunci kepada 

pembinaan pengetahuan pelajar dalam suatu topik. Oleh itu, kaedah PBM dalam 

pembelajaran sains di sekolah dilihat mempunyai potensinya tersendiri dalam membantu 

meningkatkan kemahiran berfikir pelajar serta mengasah kemahiran abad ke-21 yang 

diperlukan pelajar hari ini. 

 

 

1.2  Latar Belakang Kajian 

 

Matlamat kurikulum sains sekolah menengah adalah untuk membekalkan murid dengan 

pengetahuan dan kemahiran sains dan teknologi serta membolehkan mereka 

menyelesaikan  masalah  dan  membuat  keputusan dalam kehidupan seharian 

berdasarkan sikap saintifik dan nilai murni. Kurikulum ini juga bertujuan untuk 

membangunkan masyarakat yang bertanggungjawab, dinamik dan berdaya maju dengan 

membudayakan sains dan teknologi secara semula jadi dalam menangani pemeliharaan 

dan pemuliharaan alam sekitar (Bahagian Pembangunan Kurikulum, 2011). Selain itu, 

salah satu matlamat kurikulum sains juga adalah untuk menggalakkan kemahiran berfikir. 

Objektif ini tercapai melalui kurikulum yang menekankan pembelajaran inkuiri iaitu 

penerapan kemahiran berfikir dan strategi berfikir (Bahagian Pembangunan Kurikulum, 

2011). 

 

Dalam konteks pentaksiran mata pelajaran sains, elemen KBAT telah menjadi 

aspek yang dititikberatkan dalam pentaksiran dan peperiksaan awam (Lembaga 

Peperiksaan Malaysia, 2013). Kementerian  Pendidikan Malaysia merencana transformasi 

pentaksiran apabila pencapaian Malaysia dalam Trends in International Mathematics and 

Science Study (TIMSS) dan Programme for International Student Assessment (PISA) 

menunjukkan kedudukan bagi Matematik dan Sains pada aras yang membimbangkan. 

Malaysia menunjukkan penurunan prestasi bermula tahun 2003 dan terus menurun 

sehingga 2011 (Bahagian Pembangunan Kurikulum, 2013). Ironinya, soalan sains dalam 

TIMSS dan PISA ini mengandungi 60% soalan memerlukan aplikasi dan penaakulan 

yang melibatkan KBAT serta soalan berbentuk isu sosio-saintifik semasa.  

 

 Salah satu usaha KPM dalam menangani masalah  ini adalah dengan 

mengedarkan surat siaran bertarikh 3 April 2013 ke seluruh sekolah di Malaysia agar 

pihak sekolah mengadakan sesi pembelajaran dan pengajaran Matematik dan Sains yang 

memfokuskan kemahiran berfikir aras tinggi dan menerapkan elemen tersebut sebagai 

strategi pembelajaran dalam bilik darjah (Bahagian Pendidikan Guru, 2013). Bahagian 

Pendidikan Guru (BPG) pula melaksanakan program latihan kemahiran berfikir aras 

tinggi dalam kalangan guru sains bagi semua sekolah-sekolah menengah di negara ini 

agar guru mempunyai pengetahuan dan terlatih dalam menguruskan sesi pembelajaran 

yang bermakna kepada pelajar. Antara strategi latihan yang diberikan ialah teknik 

penyoalan, pembinaan item KBAT, peta pemikiran, pembelajaran berfikrah, dan 

pendekatan isu sosio-saintifik (Bahagian Pendidikan Guru, 2013).  

 

Namun begitu, pembelajaran inkuiri terbuka masih belum menjadi fokus utama 

dalam usaha menerapkan KBAT kepada pelajar. Sebaliknya pembelajaran inkuiri 

berpandu, inkuiri pengesahan dan inkuiri berstruktur menjadi amalan pembelajaran dan 

pengajaran guru di sekolah. Mengisi keperluan ini, strategi Pembelajaran Berasaskan 

Masalah (PBM) mempunyai potensi tersendiri dalam penerapan KBAT kepada pelajar. 

PBM merupakan suatu kaedah pembelajaran inkuiri terbuka yang dapat  meningkatkan 

pencapaian pelajar (Sungur & Tekkaya, 2006), kemahiran menyelesaikan masalah (Wan 

Syafii & Ruhizan Mohd Yasin, 2013), pembelajaran kendiri dan kemahiran interpersonal 

pelajar (Wee, Kek, & Kek, 2002). PBM merupakan suatu strategi pembelajaran yang 

telah banyak diterapkan oleh negara-negara maju lain seperti Singapura, Finland dan 

Amerika Syarikat (Tan, 2003). 

 

Selari dengan perkembangan tersebut, pelbagai kajian berkaitan PBM telah 

dijalankan di Malaysia. Kajian tersebut adalah kesan PBM dalam pelbagai aspek 

pembelajaran sains yang melibatkan sampel dan kaedah kajian berbeza. Jadual 1.1 

menunjukkan kajian-kajian PBM dalam bidang sains yang telah dijalankan di Malaysia. 


